
JAGA IBU STROK TIDAK HALANG SITI NUR FATIMAH CIPTA KECEMERLANGAN KE UUM

UUM ONLINE: Bera - Tanggungjawab menjaga ibu yang mengalami strok separuh badan tidak pernah mematahkan semangat Siti Nur
Fatimah Yusof untuk mengejar impian melanjutkan pengajian di menara gading.

Sebaliknya, pelbagai cabaran yang dilalui menjadi pembakar semangat buat anak ketiga daripada enam beradik itu untuk terus berusaha
sehingga berjaya memperoleh keputusan cemerlang dalam Sijil Tinggi Persekolahan Malaysia (STPM).

Siti Nur Fatimah bakal melanjutkan pengajian dalam program Sarjana Muda Pengurusan Pelancongan dengan Kepujian di Universiti Utara
Malaysia (UUM) dan dijadualkan mendaftar sebagai pelajar baharu pada 13 September ini.

Berasal daripada keluarga yang berdepan kekangan kewangan, Siti Nur Fatimah turut memikul tanggungjawab membantu menjaga ibunya
yang mengalami strok dan memerlukan bantuan dalam menjalani kehidupan seharian.

Dalam
masa yang sama, Siti Nur Fatimah tetap meneruskan pengajian dengan penuh tekad meskipun perlu membantu ibunya bergerak dan
menguruskan keperluan harian, namun tanggungjawab tersebut tidak menghalangnya daripada memberikan tumpuan terhadap pelajaran.

Ayahnya pula bekerja sebagai pengawal keselamatan di sebuah sekolah bagi menyara kehidupan keluarga.

Menyedari keadaan kewangan keluarga, Siti Nur Fatimah turut mengambil inisiatif bekerja secara sambilan di sebuah kedai makan sebelum
melangkah ke alam universiti bagi mengumpulkan wang untuk membeli keperluan pengajian.

“Saya sangat gembira apabila mendapat tawaran untuk melanjutkan pengajian di UUM. Sebelum masuk universiti, saya bekerja secara
sambilan dan menggunakan wang hasil kerja itu untuk membeli keperluan bagi persediaan ke universiti.

“Saya sangat berterima kasih kepada UUM kerana memberikan bantuan ini kepada saya. Bantuan ini amat bermakna buat saya dan
keluarga,” katanya Ketika ditemui di kediamannya.



= Siti Nur
Fatimah berkata, peluang melanjutkan pengajian ke UUM merupakan satu detik yang cukup bermakna kerana dia merupakan anak pertama
dalam keluarganya yang bakal menjejakkan kaki ke universiti.

Katanya, walaupun keluarganya berdepan pelbagai kekurangan, sokongan keluarga serta keinginan untuk mengubah masa depan menjadi
pendorong utama untuk beliau terus berusaha mencapai kejayaan.

Kisah Siti Nur Fatimah itu mendapat perhatian Naib Canselor, Prof. Dr. Ahmad Martadha Mohamed yang turun padang menyantuni
keluarganya menerusi Program Ziarah Kasih.

Dalam kunjungan ini, Siti Nur Fatimah telah menerima Bantuan Awal Pendidikan yang disampaikan sendiri oleh Naib Canselor, manakala
wang tunai Bantuan Awal Pengajian telah disampaikan oleh Timbalan Pengarah Pusat Zakat dan Wakaf UUM, Dr. Dzarfan Abdul Kadir.

Program tersebut merupakan antara usaha berterusan UUM dalam menyantuni bakal pelajar UUM yang memerlukan sokongan serta
bantuan sebelum memulakan pengajian di universiti.

Dr. Ahmad Martadha berkata, UUM sentiasa prihatin terhadap kebajikan pelajarnya, khusus golongan yang berdepan cabaran dan kekangan
tertentu sebelum melangkah ke alam pengajian tinggi.

“UUM
sangat prihatin sebab itu kita menyantuni pelajar baharu melalui Program Ziarah Kasih untuk membantu meringankan beban tanggungan
mereka sebelum masuk ke UUM,” katanya.

Beliau berkata, Siti Nur Fatimah turut terpilih untuk menerima manfaat menerusi Program SULUNG yang menyediakan sokongan pendidikan
kepada pelajar yang merupakan generasi pertama dalam keluarga untuk melanjutkan pengajian ke institusi pendidikan tinggi.

Menerusi program tersebut, UUM akan menanggung yuran pengajian Siti Nur Fatimah sepanjang tempoh pengajiannya di universiti.

“Fatimah merupakan anak pertama dalam keluarganya yang akan melanjutkan pengajian ke universiti dan dia turut mendapat manfaat
daripada Program SULUNG. Melalui program ini, kita akan menanggung yuran pengajian beliau sepanjang tempoh pengajian.

“Kita mendoakan supaya dia terus kuat semangat, mencapai keputusan yang cemerlang dan berjaya menamatkan pengajian. Kita juga
berharap suatu hari nanti Siti Nur Fatimah akan berjaya dan dapat membantu keluarganya,” katanya.

Bantuan dan sokongan yang diterima diharap dapat memberikan ruang kepada Siti Nur Fatimah untuk memberikan tumpuan sepenuhnya
terhadap pengajian, di samping membantu meringankan beban kewangan keluarganya.



Dengan langkah pertama bakal menuju ke UUM pada 13 September ini, Siti Nur Fatimah bukan sahaja membawa impian untuk berjaya
dalam bidang pengurusan pelancongan, malah turut menyimpan harapan untuk mengubah kehidupan keluarganya menerusi pendidikan.

Perjalanan Siti Nur Fatimah membuktikan bahawa keterbatasan dan cabaran hidup bukanlah penghalang untuk seseorang terus mengejar
cita-cita, selagi ada kesungguhan, sokongan dan keyakinan untuk melangkah ke hadapan.

